REZIME RADA

Razvoj elektroenergetike u posljednje vrijeme, postavlja stroge zahtjeve pred zaštitu elektroenergetskih postrojenja. Velike struje kratkih spojeva u elektroenergetskim sistemima (elektrane velikih jediničnih snaga, mreže visokog napona i sl.), i problemi stabilnosti kod kvarova zahtijevaju vrlo precizne i osjetljive releje i automatiku.

Usavršavanjem rehnologije proizvodnje motora, bitno je povećan učinak motora po jedinici zapremine, što znači da manja zapremina po snazi motora snižava termičku vremensku konstantu, a to znači da je brže zagrijavanje pri nenormalnim uslovima. Savremeni VN asinhroni kavezni motori grade se za velike snage, dimenzionisani su za tačno određeni teret i sa vrlo malim dozvoljenim preopterećenjem. Svako odstupanje nekog od velikog broja različitih faktora, koji utiču na rad asinhronog motora, može uzrokovati njegovo oštećenje.

Da bi se osigurali normalni uvjeti za rad, u današnje vrijeme motori se uglavnom štite zaštitama, koje nadziru veliki broj uticajnih faktora. Time se želi spriječiti nastanak različitih kvarova na asinhronim motorima, ili ako je već došlo do kvara, smanjiti materijalnu štetu na što manju moguću vrijednost. Rješavajući tražene zahtjeve tehnika relejne zaštite je ušla u niz područja elektronike i računarske tehnike, koristeći prije svega tehniku poluprovodnika i mikroprocesora. U tom smislu konstruisane su zaštite koje slijede zahtjeve modernih motora, poznate kao mikroprocesorske ili ili još češće numeričke zaštite.

Zaštita elektromotornih pogona (EMP), predstavlja dio sveobuhvatne zaštite postrojenja i proizvodnog procesa i u svojoj široj definiciji ona obuhvata mnoga tehnička i ekonomska pitanja izgradnje pogonskih rezervi, višestrukog osiguranja napajanje električnom energijom, itd. To podrazumijeva čitav niz mjera poduzetih u gradnji i eksploataciji EMP s ciljem osiguranja od kvarova i šteta  samog postrojenja, kao i od štete u proizvodnom tehnološkom procesu. U užoj definiciji zaštita EMP predstavlja zaštitu predvidivih uzroka uništenja ili oštećenja pogonskog motora. I ova definicija zaštite vodi računa o ekonomskoj važnosti konkretnog EMP, pa štiti elektromotor na način koji najbolje odgovara cjelini.

Imajući u vidu značaj teških EMP u proizvodnim procesima u ovom magistarskom radu je u cilju pravilnog izbora zaštite, izvršena analitička inerpretacija dinamičkog režima rada takvok pogona. Analiza dinamičkog stanja EMP sa asinhronim motorom i to pokretanja, kočenja i automatskog prekapčanja u mreži manje je usmjerena prema istraživanju struja, a više utvrđivanju trajanja prelaznih pojava, i posebno u teških pogona s kaveznim motorima pitanjima zagrijavanja motora. U skladu sa savremenim trendovima zaštita teških EMP, izvršena su potrebna istraživanja i utvrđeni kriteriji za optimalan izbor zaštite. Kao kriterij optimiranja, uzeti su svi elementi, koji opisuju specifičnost ovakvih EMP, kako u pogledu mjesta i uloge, tako i u pogledu dinamičkog prelaznog procesa. 

